
Shri shivAShTamUrtistotram

శ్రీశివాష్టమూర్తిస్తోత్రమ్  

ఓం తత్సదిత్యమలధీభిరధీయమాన-
మానన్దకన్దమవబోధమసద్వివిక్తమ్   ।
యం గ్రాహయన్తి  నిగమాగమశాసనాని
ప్రత్యక్తయా   తమగజాపతిమాశ్రయామః  ॥ ౧॥
ఓం భూర్భువఃస్వరితి తత్సవితుర్వరేణ్యం
ధ్యాయేమ మన్మథరిపోర్ధిషణాః  క్రియాసు  ।
యన్నః ప్రచోదయతి  భర్గ ఋగాదిభిస్త-
ద్గీతస్య  శమ్భుశివరుద్రముఖైః   పదౌఘైః  ॥ ౨॥
యస్మాదిదం జగదశేషవిశేషహీనా-

జ్జాతం  భుజఙ్గమ  ఇవ ప్రతిభాతి  రజ్జ్వామ్  ।
యస్మిన్వినశ్యదఖిలం న ఖిలం యమేతి
హంసం నుమస్తమమలం మునిమానసానామ్ ॥ ౩॥
బ్రహ్మాచ్యుతాదిముకుటవ్యతిషక్తపుష్ప -
మాలావిలాసరసతున్దిలితారుణశ్రీః   ।
భూయాన్మృగాఙ్కకలికాలలితావతంస-
పాదాబ్జరేణురభివాఞ్ఛితసిద్ధయే   నః ॥ ౪॥
ఆమోదితో దితిజనాథశిరఃప్రసూనై  -
ర్దేవేన్ద్రమౌలిసుమనోమకరన్దపీనః    ।
బుద్‍ధ్యా యునక్తు శుభయా భవతాపహారీ
ముగ్ధేన్దుమౌలిచరణామ్బుజరేణురస్మాన్   ॥ ౫॥
ఆహ్లాదకత్వమపి  చిన్తనతోఽధిగన్తుం
శీతాంశురగ్నిరఖిలాశనదోషహానిమ్ ।
హార్దాన్ధకారపరిహారపటుత్వమర్కో 
యం సేవతే నయనభావగతస్తమీడే ॥ ౬॥

శ్రీశివాష్టమూర్తిస్తోత్రమ్  

జూటేఽపగాం శిరసి చన్ద్రకలాం  కృశానుం
భానుం సుధాంశుమధిదృష్ట్యధరే  స్మితం చ ।
కణ్ఠే విషం హృది కృపామమృతం కరే చ
కృత్తిం కటౌ మృగపతేరగరాజపుత్రీమ్  ॥ ౭॥
అఙ్కే శిరాంస్యపి మనాంసి పదాబ్జయుగ్మే
దేవాసురేశయమినాం భసితం సితం చ ।
భూషావిధౌ చ భుజగాన్భవమాదధానం
జ్యోత్స్నాబ్ధిఫేనఘటితామివ మూర్తిమీడే ॥ ౮॥
రఙ్గఃస్థలీశ   పురుషార్థచతుష్టయస్య 
రక్షాస్పదం కృతలయస్ఖలితామరాణామ్  ।
పుష్ణాతి  మాతృవదశేషజనానసౌయా
సర్వంసహా విజయతే తవమూర్తిరేషా ॥ ౯॥
ఆప్యాయినీ తనుభృతాం మలనాశినీ చ
ధాత్రీవ  నాకఫలకర్మనిదానమేకమ్ ।
యేయం త్రిలోకసుఖదా  వివిధాత్మనా సా
మూర్తిర్విభో విజయతే తవ జీవనాఖ్యా ॥ ౧౦॥
ఆధాయ వేదవిధినా శివ పఞ్చధాయాం
ప్రీణన్తి  దానవరిపూన్ కృతినో వితానైః  ।
కర్త్రీ లయస్య జగతామపి పాలనస్య
సా తే తనుర్విజయతే హుతభుక్స్వరూపా ॥ ౧౧॥
యాం జీవనౌషధమిమాం పవనాభిధానాం
త్యక్త్వా న జీవితుమపి క్షణమేకమీష్టే ।
కోఽపీహ గన్తుమపరత్ర చ లోకయాత్రా -

నేత్రీ తనుర్విజయతే తవ సా మహేశ ॥ ౧౨॥
ఆధారమీశ గణనాతిగతాణ్డకానాం
సీమ్నామభూమిరఖిలాన్తరబాహ్యలీనా ।
మీనా ఇవాన్తరుదకం భువనాని యస్యా-
మాభాన్తి సా విజయతే తనురమ్బరం తే ॥ ౧౩॥
ఉచ్చావచాసు తనుషు ప్రవిశన్సుఖైకో 
నానావిధః స్ఫురతి యః పురుషోఽవివేకాత్ ।

ముక్తోఽపి బద్ధ ఇవ భాతి చ సచ్చిదాత్మా
సా తే తనుర్విజయతే జగదేకబన్ధో ॥ ౧౪॥
హ్లాదం  తనోతి కురుతే తమసో వినాశం
తాపం ధునోతి విబుధానపి చౌషధీర్యా ।
పుష్ణాతి  సా త్రిభువనాభరణోజ్జ్వలశ్రీ   -
రీశాన తే విజయతేఽమృతభానుమూర్తిః ॥ ౧౫॥
యాస్తూయతే శ్రుతిభిరీశ  తనూరశేష-
లోకప్రవృత్తిజననీ   తిమిరం ధునానా ।
దేవైః  కృతాఞ్జలిపుటైర్మునిభిశ్చ   సా తే
నిత్యం నుతా విజయతే తపనాభిధానా ॥ ౧౬॥
అష్టాభిరాభిరశరీర  తనూభిరస్మాం-
స్త్రాయస్వ  లోకధిషణాతిగతప్రభావ  ।
బన్ధుర్న  కోఽపి భవదుఃఖశతార్దితానాం
కారుణ్యమఙ్గలగృహాద్భవతః  పరోఽస్తి ॥ ౧౭॥
ఆర్తా వయం భవ భవప్రభవామయైస్త్వం  
చార్తార్తినాశనమఖే  ఖలు దీక్షితోఽతః ।
అర్థామహే  నిహతకామ నికామమేత-
ద్బాధౌఘబాధనవిధౌ కురు మావహేలామ్ ॥ ౧౮॥
సంసారవాడవశిఖాపరిలీఢగాత్రా -

న్పాత్రాన్సుధారసభరాకులదృక్ఛటానామ్  ।
త్వం చేదకారణకృపాకులవాసభూమి-

ర్భూమఞ్జహాసి  బత కం కృపణాః శ్రయన్తు  ॥ ౧౯॥
సంసారసాగరభయఙ్కరగోధికానాం
చేఞ్త్రాయసే  బత న మాం కవలీభవన్తమ్ ।
బ్రూయాన్న  కః కృపణశోకవిమోకకారి-
న్కారుణ్యమస్తమగమత్కిల నిర్నిమిత్తమ్ ॥ ౨౦॥
శమ్భో సుధాకరకలాకలితావతంస
స్థాణో  సుధాశనసరిల్లలితావచూడ  ।
శ్రీకణ్ఠ  కాతరమనాథమనాథబన్ధో

త్రాయస్వ  శోకదలితం కరుణామ్బుధే మామ్ ॥ ౨౧॥
స్వర్గాపగాచ్ఛురితశీతమయూఖభాను -

వర్ధిష్ణుగౌరరుచిరఞ్జితరమ్యమూర్తిః    ।
భూయాదనఙ్గదమనో  దమనో రిపూణాం
నాలిఙ్గితార్థకరుణావరుణాలయో   నః ॥ ౨౨॥
గఙ్గగధరా  శశికలాలలితా త్రినేత్రా
నీలా గలే కరతలేఽమృతకుమ్భభర్త్రీ ।
కర్పూరపూరఘటితేవ పునాతు కాచి-
త్సౌభాగ్యసమ్పదతులా గిరిరాజపుత్ర్యాః  ॥ ౨౩॥
క్షీరాబ్ధిఫేనశరదిన్దుసుధావదాత 
కృత్యా భవాతి న కదాపి భవామయానామ్ ।
యస్మాత్కృపారసమవాప్య భువః స విజ్ఞః
పీయూషపాణిరవతాద్భిషజాం వరేణ్యః ॥ ౨౪॥
యేనాక్రియన్త  భువనాని విచిత్రభోగ -
యోగాభిరామవిషమాణి కపాలయుగ్మే ।
కీర్ణాని  నాకినరనాగముఖైః  స నోఽవ్యా-
ద్బ్రహ్మాణ్డభాణ్డఘటనాచతురః   కులాలః ॥ ౨౫॥
ససారదుర్జరపటం  త్రిభిరేవ  తేనే
చిత్రం  గుణైరపగతాఖిలతర్కచర్చామ్  ।
బిభ్రచ్చమత్కృతికరీం  రచనామసౌ యః
పాయాన్మృగాఙ్కముకుటః ప్రథమః  కువిన్దః  ॥ ౨౬॥
ఆహ్లాదినో  విజయినః శమినోఽపి చార్తా-
న్క్రూరాన్విధాయ నటయన్నృసురాదిపాత్రాన్  ।
యోమోదతే స సుఖయత్వనపేక్షకోఽస్మా-
న్బ్రహ్మాణ్డనాటకమహామతిసూత్రధారః   ॥ ౨౭॥
పాపం దృశా శాసితకామకాలయా
తాపం సుధాసూతిమరీచిమాలయా ।
మోహాన్ధకారం  నిశితాంశుజాలయా
నాశం నయోమేశ్వర మే విశాలయా ॥ ౨౮॥

జటాస్ఖలద్దేవనదీతరఙ్గైఽ   -

ర్భాలేన్దురశ్మిచ్ఛురితైః   సదా నః ।
సురాసురారాధితపాదపద్మః
శ్రీశఙ్కరస్తాపమపాకరోతు  ॥ ౨౯॥
స్తోత్రం  మహేశచరణప్రవణప్రబోధా  -

నన్దేన  నిర్మితమిదం యమినా నరాణామ్ ।
ఏణాఙ్కఖణ్డశిఖరాఙ్ఘ్రిసరోజచిన్తా  -
సన్తానపూతమనసాం తనుతాం ప్రమోదమ్  ॥ ౩౦॥
ఇతి శ్రీమత్పరమహంసపరివ్రాజకాచార్యస్వామిప్రకాశానన్దపురీవిరచితం   
శివాష్టమూర్తిస్తోత్రం   సమ్పూర్ణమ్  ॥

